
ՆԱԽԱԲԱՆ 

Քաղաքականության վերլուծության մեթոդները վերջին տասնա-

մյակների ընթացքում սոցիալական գիտությունների ամենասրընթաց 

զարգացող ոլորտներից մեկն են։ Ժամանակակից քաղաքագիտության 

մեջ կարելի է առանձնացնել երկու հիմնական մակարդակ՝ տեսական 

և կիրառական։ Առաջինի շրջանակներում ուսումնասիրվում են քաղա-

քական գործընթացների ընդհանուր օրինաչափությունները և փորձ է 

արվում պարզել դրանց փոփոխության ուղիներն ու ուղղությունները, 

մինչդեռ երկրորդի ներկայացուցիչները մշակում են ներկայիս 

քաղաքական պրակտիկայի հրատապ խնդիրների լուծման մեթոդներ 

և ուղիներ։ Գիտակցելով հիմնարար քաղաքագիտական հետազոտու-

թյունների կարևորությունը՝ հարկ է նշել, որ կիրառական 

հետազոտությունները նույնպես կարևոր նշանակություն ունեն, քանի 

որ դրանց կապը առօրյա քաղաքական կյանքի հետ ավելի տեսանելի և 

շոշափելի է։ 

Քաղաքականության վերլուծությունն, ըստ էության, դյուրացնում 

է միաժամանակ երկու գործընթաց՝ քաղաքականության մշակման 

գործընթացը դարձնում է ավելի հասկանալի, ինչպես նաև քաղա-

քական որոշումներ ընդունողներին ապահովում է հրատապ քաղաքա-

կան, տնտեսական, սոցիալական և անվտանգային խնդիրների 

վերաբերյալ (կանխարգելման, լուծման, քաղաքականության և ռազմա-

վարության մշակման և նմանատիպ այլ) գիտելիքներով: Քաղաքական 

որոշումները համակցում են բարդ տեխնիկական գիտելիքները բարդ 

սոցիալական և քաղաքական իրողությունների հետ, սակայն հանրա-

յին քաղաքականության սահմանումը շարունակում է բախվել տարա-

տեսակ խնդիրների. մի շարք գիտնականներ այն սահմանում են որպես 

այն ամենն, ինչ կառավարությունները որոշում են անել կամ չանել, 

մինչդեռ մյուսները սահմանումներ, որոնք կենտրոնանում են հանրա-

յին քաղաքականության առանձին բաղադրիչների վրա։  

Այս համատեքստում առանձնահատուկ հիշատակման կարիք 

ունեն Հարոլդ Լասսուելի աշխատությունները, ով համարվում է 

քաղաքական հետազոտությունների հիմնադիրը։ Լասսուելը գծագրում 

էր միջգիտակարգային ուղղություն, որը կուղղորդեր 

հետպատերազմյան  (Երկրորդ համաշխարհային) շրջանում 

ինդուստրիալ հասարակություններում քաղաքական որոշումների 

ընդունման գործընթացը։ Նա կոչ էր անում ուսումնասիրել 

«քաղաքականության մեջ գիտելիքի» և «քաղաքականության մասին 

գիտելիքի» դերը։ Նախագիծը ներառում էր համապարփակ 

սոցիալական-գիտական դիսցիպլին՝ նպատակաուղղված նոր 

ձևավորվող ժողովրդավարական վարչակարգի ներդաշնակեցմանը 

տեխնոարդյունաբերական հասարակության իրողություններին։ 

Նախագծված լինելով որպես միջգիտակարգային՝ այն պետք է 

ներառեր քաղաքագիտության, սոցիոլոգիայի, մարդաբանության, 

հոգեբանության, վիճակագրության և մաթեմատիկայի, իսկ որոշ 

դեպքերում՝ նույնիսկ ֆիզիկայի և բնական գիտությունների տարրեր։ 

Միաժամանակ, այն պետք է կիրառեր ինչպես քանակական, այնպես էլ 

որակական հետազոտության մեթոդներ։  

Սակայն քաղաքական վերլուծության գիտակարգը չհաջողեց 

ամբողջությամբ հետևել Լասսուելի համարձակ տեսլականին՝ 

փոխարենը ընթանալով զարգացման ավելի նեղ հետագծով։ 

Արդյունքում քաղաքական վերլուծությունը որդեգրել է էմպիրիկ 

ուղղվածություն, որն առավելապես ուղղված է քաղաքական 

գործընթացների ուսումնասիրությանն, ինչպես նաև կառավարման և 

որոշումների կայացման գործընթացների, քան ժողովրդավարական 

կառավարման դյուրացմանը։ Ի տարբերություն միջգիտակարգային 

մեթոդաբանական տեսլականի, գիտակարգը ձևավորվեց այն 

ժամանակ գերիշխող նեոպոզիտիվիստական/էմպիրիկ տեսություննե-

րից բխող սահմանափակ մեթոդաբանական շրջանակով։ Սա 

հանգեցրեց նրան, որ շեշտը դրվեց ճշգրիտ քանակական վերլուծու-

թյան, փաստերի և արժեքների օբյեկտիվ տարանջատման և անկախ 

ձևավորման սոցիալական համատեքստից իրենց վավերականու-

թյունը չխեղաթյուրող ընդհանրացված բացահայտումների որոնման 

վրա։ Այսպիսով, քաղաքական վերլուծությունը սահմանափակ մեթո-

դաբանական շրջանակի միջոցով փորձում է մշակել ընդհանրական 

կանոններ՝ կիրառելի մի շարք խնդիրների և համատեքստերի համար։ 

Դա պայմանավորված է գիտակարգի զարգացման վրա տնտեսագի-

տության և վերջինիս պոզիտիվիստական գիտական մեթոդաբանու-

թյան էական ազդեցությամբ։  

Կարելի է փաստել, որ քաղաքական վերլուծության այս ժամա-

նակակից դիսցիպլինը զգալի հաջողություններ է գրանցել՝ լայնորեն 

կիրառվելով ոչ միայն ակադեմիական շրջանակներում, այլև պետա-

կան կառավարման բոլոր մակարդակներում և հանրային հատվածում։ 

Սակայն, գիտակարգը բախվում է մի շարք մարտահրավերների։ Այն 

հաճախ է քննադատության ենթարկվում քաղաքական գործընթաց-

ներին անմիջականորեն վերաբերող խնդիրների լուծմանն ուղղված 

կամ, այսպես կոչված, «կիրառելի գիտելիքի» ներկայացման ձախող-

ման պատճառով։ Սա բնավ չի նշանակում, որ քաղաքական վերլուծու-

թյունը մշտապես ձախողում է նման գիտելիքի տրամադրումը կամ չի 

ունենում էական ազդեցություն, սակայն այն միշտ չէ, որ կարողանում 

է կատարել այն, ինչ նախատեսել է, այն է՝ ապահովել նման գիտելիքի 

ընկալումն ու ամենակարևորը՝ օգտագործումը, որն ուղղակիորեն 

կիրառելի է խնդիրների լուծման համար։ Հաճախ ազդեցությունը 

սահմանափակվում է միայն լուսավորչական գործառույթով, այն է՝ 

օժանդակելով քաղաքական գործիչներին, քաղաքական որոշումներ 

կայացնողներին և հանրությանը մտածել հանրային խնդիրների 

մասին, սակայն ոչ լուծել դրանք։ Այս խնդրին նվիրված հետազո-

տություններն արձանագրում են, որ վերլուծական հետազոտություն 

ստացած պաշտոնատար անձանց միայն մեկ երրորդն է պատկերաց-

նում՝ ինչպես օգտագործել ստացված վերլուծությունը։ Սա հանգեցրեց 

շրջադարձի դեպի քաղաքականության փաստարկման և խորհրդակ-

ցական քաղաքական վերլուծության շեշտադրմանը։ Այս դիրքորոշումը 

մարտահրավեր է նետում գիտակարգի ձևավորման հիմքում ընկած 

նեոպոզիտիվիստական կամ էմպիրիկ ուղղվածությանը՝ առաջադ-

րելով այն գաղափարը, որ այն չի կարող ներկայացնել միայն քաղաքա-

կանության մշակման համար անհրաժեշտ գիտելիք։ Անհրաժեշտ է 

նորմատիվ մոտեցման որդեգրում, որը, իր հերթին, կօգնի միավորել 

նորմատիվ և էմպիրիկ հետազոտությունները։  

Այդպիսով, արդիական է դառնում քաղաքական որոշումների 

կայացման գործընթացների բարեփոխման և կատարելագործման 

ուղիների փնտրտուքը։ Ինչպես արդեն նշվեց, վերոհիշյալ խնդրի 

լուծման հիմնական ուղիներից մեկը գործնականում քաղաքական 

վերլուծության՝ գիտական այլ մեթոդների հետ միաժամանակյա 

օգտագործման ավելի լայն կիրառումն է, ինչը թույլ կտա ուսումնա-

սիրել կոնկրետ քաղաքական իրադարձություններ և իրավիճակներ, 

կանխատեսումներ ձևավորել դրանց հետագա զարգացման վերաբե-

րյալ և ընդունել հիմնավոր քաղաքական որոշումներ։ Եվ, իրապես, 

քաղաքական վերլուծության մասնագիտական կիրառումը կարող է 

որակապես հեղաշրջել քաղաքական որոշումների կայացման գործըն-

թացը, ինչն էլ կիրառական քաղաքագիտության հիմնական նպատակ-

ներից է։   

Ձեռնարկն ուղղված է այս և մի շարք այլ հարցերի պարզաբան-

մանը: Նպատակն է ուսանողների շրջանում զարգացնել վերլուծական 

աշխատանքներում  քաղաքական վերլուծության ու կանխատեսման 

մեթոդների կիրառման հմտությունները և ներկայացնել քաղաքական 

վերլուծության և կանխատեսման՝ կառավարման և քաղաքական որո-

շումների կայացման գործընթացներում կիրառման հնարավորու-

թյունները։  

